
Sharanashtakam

ಶರಣಾಷ್ಟಕಂ

ಆರ್ತತ್ರಾಣಪರಾಯಣೇ !ಭಗವತಿ !ಬ್ರಹ್ಮೇಂದ್ರನಾರಾಯಣ-

ಸ್ತುತ್ಯೇ ಶಾಣಿತ ಸತ್ಕೃಪಾಣನೃಶಿರೋಽಭೀತಿಷ್ಟಪಾಣೇ ಶಿವೇ !.

ಮಾತರ್ಮುಕ್ತಶಿರೋರುಹೇ !ನರಶಿರಃಸ್ತ್ರಗ್ಭೂಷಣೇ ಭೀಷಣೇ !

ಶ್ಯಾಮೇ ! ತ್ವಚ್ಚರಣಂ ವ್ರಜಾಮಿ ಶರಣಂ ಗತ್ಯಂತರಂ ನಾಸ್ತಿ ಮೇ .. 1..

ಆಜನ್ಮಾಮರಣಂ ಚ ಕಾಲಹರಣಂ ಪ್ರಾಯೋ ಮಮಾಕಾರಣಂ
ಶುದ್ಧಾಂತಃಕರಣಂ ಕದಾಚನ ಚ ನಾ ನಾಮ್ನಸ್ತವೋಚ್ಚಾರಣಂ .

ಸತ್ಕರ್ಮಾಂಚರಣಂ ಚ ನಾಹಹ ವೃಥಾ ಪ್ರಾಣಸ್ಯ ಸಂಧಾರಣಂ
ಶ್ಯಾಮೇ ! ತ್ವಚ್ಚರಣಂ ವ್ರಜಾಮಿ ಶರಣಂ ಗತ್ಯಂತರಂ ನಾಸ್ತಿ ಮೇ .. 2..

ನಾಧೀತಂ ವಿಧಿವನ್ನ ವಾ ಹರಿಹರೌ ಭಕ್ತ್ಯಾ ಸಮಾರಾಧಿತೌ .

ತಪ್ತಂ ನೈವ ತಪೋ ಮನಾಗಪಿ ಮಯಾಮಾಯಾಮಯೇಽಸ್ಮಿನ್ ಭವೇ .

ನ ಪ್ರತ್ತಂ ನ ಹುತಂ ಚ ಸಮ್ಯಗಧುನಾ ಭೀತೋಽನ್ತಕಾಲೇಽನ್ತಕಾತ್
ಶ್ಯಾಮೇ ! ತ್ವಚ್ಚರಣಂ ವ್ರಜಾಮಿ ಶರಣಂ ಗತ್ಯಂತರಂ ನಾಸ್ತಿ ಮೇ .. 3..

ನೋ ತೀರ್ಥಾಣ್ಯುಪಸೇವಿತಾನಿ ಗುರವೋ ಭಕ್ತ್ಯಾ ನ ಸಂಸೇವಿತಾ
ನೋ ಶ್ರಾದ್ಧೈರಪಿ ತರ್ಪಿತಾಃ ಸ್ವಪಿತರಶ್ಚೀರ್ಣಂ ನ ಕಿಂಚಿದ್ ವ್ರತಂ .

ಭಕ್ತ್ಯಾ ನಾತಿಶಯೋರ್ಚಿತಾಃ ಸಪದಿ ಹಾ !ಹಂತಾತಿಚಿಂತಾತುರಃ
ಶ್ಯಾಮೇ ! ತ್ವಚ್ಚರಣಂ ವ್ರಜಾಮಿ ಶರಣಂ ಗತ್ಯಂತರಂ ನಾಸ್ತಿ ಮೇ .. 4..

ನಾಚಾರೋ ಮಮ ವಿದ್ಯತೇ ನ ವಿನಯೋ ವೈಧಂ ನ ಶೌಚಂ ಪರಂ
ನ ಜ್ಞಾನಂ ನ ವಿರಾಗತಾ ನ ಚ ಪರಾಭಕ್ತಿರ್ಭವತ್ಯಾಮಪಿ .

ಮಾತಃ ಶಾಸನತೋಽವ ಮಾಂ ಪಿತೃಪತೇ ಪ್ರೇತಾಕೃತೀ ಶಾಸನೇ
ಶ್ಯಾಮೇ ! ತ್ವಚ್ಚರಣಂ ವ್ರಜಾಮಿ ಶರಣಂ ಗತ್ಯಂತರಂ ನಾಸ್ತಿ ಮೇ .. 5..

ಸ್ವಂ ವರ್ಣೋಚಿತಮಾಶ್ರಮೋಚಿತಮಪಿ ಪ್ರಾಯೇಣ ನಾನುಷ್ಠಿತಂ
ಸತ್ಕೃತ್ಯಂ ವಿಧಿವನ್ಮಯಾ ಹತಧಿಯಾ ಶಾಸ್ತ್ರೋದಿತಂ ಶ್ರೇಯಸೇ .

ಚೇತಃ ಸೀದತಿ ಸಾಂಪ್ರತಂ ಜನನಿ !ಮೇ ತತ್ ಸವ್ಯಥಂ ಸರ್ವಥಾ
ಶ್ಯಾಮೇ ! ತ್ವಚ್ಚರಣಂ !ವ್ರಜಾಮಿ ಶರಣಂ ಗತ್ಯಂತರಂ ನಾಸ್ತಿ ಮೇ .. 6..

ನೀತಂ ದುರ್ವ್ಯಸನೈರ್ಮಹದ್ಭಿರಶಿವೋದಕೈಃ ಶಿವೇ ! ಶೈಶವಂ
ತಾರುಣ್ಯಂಚ ಕಲತ್ರಪುತ್ರಭರಣಾದ್ಯರ್ಥೇಪದರ್ಥೇಹಯಾ .

ಶರಣಾಷ್ಟಕಂ

ಕಾಲತ್ರಾಸವಶೇನ ಸಂಪ್ರತಿ ಜಡೀಭೂತೋ ಜರಾಜರ್ಜರಃ
ಶ್ಯಾಮೇ ! ತ್ವಚ್ಚರಣಂ ವ್ರಜಾಮಿ ಶರಣಂ ಗನ್ಯಂತರಂ ನಾಸ್ತಿ ಮೇ .. 7..

ಸಂಚಿಂತ್ಯಾಂತಕಮಂತತೋಽನ್ತಿಕತಮಂ ಸಂತ್ರಾಸಪರ್ಯಾಕುಲಂ
ಸ್ವಾಂತಂ ಧ್ವಾಂತಮನಂತಕಂ ಜನನಿ !ಮೇಽಶಾಂತಂ ಸಮುದ್ಗಾಹತೇ .

ಹಂತಾಶ್ವಾಸಯ ಸಾಂಪ್ರತಂ ಸಕೃದಪಿ ವ್ಯಾಹೃತ್ಯ ಮಾ ಭೈರಿತಿ
ಶ್ಯಾಮೇ ! ತ್ವಚ್ಚರಣಂ ವ್ರಜಾಮಿ ಶರಣಂ ಗತ್ಯಂತರಂ ನಾಸ್ತಿ ಮೇ .. 8..

ಮಾತಾ ರುದಿತಮಿದಂ ಮೇ ಮರಣಾಸನ್ನ-ಪ್ರಸನ್ನಮಿಶ್ರಸ್ಯ .
ಶೃಣು ಶಿವಹೃದಯನಿಷಣ್ಣೇ ಬಹುದಯಹೃದಯೇಽವಸನ್ನಸ್ಯ .. 9..
ಇತಿ ಪಂಡಿತಶ್ರೀಪ್ರಸನ್ನಮಿಶ್ರೇಣ ವಿರಚಿತಂ ಶರಣಾಷ್ಟಕಂ ಸಂಪೂರ್ಣಂ .

